
· Mheshimiwa, Mashimba Ndaki (MB), Waziri wa Mifugo na Uvuvi;
· Mheshimiwa, Innocent Bashungwa (MB), Waziri wa Nchi - Ofisi ya Rais - Tawala za Mikoa na Serikali za Mitaa;

· Ndugu, Tixon Nzunda, Katibu Mkuu - Sekta ya Mifugo, Wizara ya Mifugo na Uvuvi; 

· Prof. Riziki Shemdoe, Katibu Mkuu - Ofisi ya Rais - Tawala za Mikoa na Serikali za Mitaa;

· Mheshimiwa, Dr. Christine Ishengoma, Mwenyekiti wa Kamati ya Kudumu ya Bunge ya Kilimo, Mifugo na Maji;
· Mheshimiwa, Amos Makalla, Mkuu wa Mkoa wa Dar es Salaam;

· Waheshimiwa Wakuu wa Mikoa mliopo;

· Makatibu Tawala wa Mikoa mliopo;

· Ndugu Frank Nyabundege, Mkurugenzi Mtendaji wa Benki ya Maendeleo ya Kilimo Tanzania (TADB);

· Ndugu Marcella McClatchey, Mwakilishi wa Shirika la Bill & Melinda Gates Foundation (BMGF);

· Ndugu Adesuwa Ifedi, Makamu wa Rais na Mkuu wa Shirika la Heifer International Bara la Afrika; 

· Dkt. George Msalya, Msajili wa Bodi ya Maziwa Tanzania;

· Dkt. Benson Ndiege, Mrajisi Tume ya Ushirika - TCDC;

· Ndugu Jeremia Wambura, Mwenyekiti wa Chama cha Wafugaji Tanzania;

· Ndugu Fabian Mwakatuma, Mwenyekiti wa Chama cha Wasindikaji Maziwa Tanzania (TAMPA); 

· Wakuu wa Taasisi na Wakurugenzi wa Idara mbalimbali za Serikali, Wizara ya Mifugo na Uvuvi;

· Wawakilishi kutoka Wizara mbalimbali;

· Wawakilishi kutoka Mashirika ya Wabia wa Maendeleo;

· Wawakilishi kutoka Taasisi za Fedha;

· Wawakilishi kutoka Sekta Binafsi;

· Wawakilishi kutoka Mashirika ya Heifer International na Land O’Lakes;
· Ndugu Wafugaji,
· Wanahabari, wageni waalikwa, Mabibi na Mabwana.

Habarini za asubuhi, 
Ninawasalimu kwa Jina la Jamhuri ya Muungano wa Tanzania. 

UTANGULIZI

Ndugu wananchi na wageni waalikwa, 
Awali ya yote ninapenda kumshukuru Mwenyezi Mungu kwa kutuwezesha kuwepo hapa katika Ukumbi wa Mikutano wa Kilimanjaro, Benki Kuu ya Tanzania kwa lengo la kuzindua mradi wa Ushirikiano wa Wasindikaji na Wazalishaji katika tasnia ya Maziwa yaani ‘Tanzania Inclusive Processor-Producer Partnerships in Dairy’ au TI3P. Mradi ambao unalenga kuleta mabadiliko chanya katika sekta ndogo ya maziwa kupitia uhamasishaji wa uwekezaji kutoka sekta ya umma na sekta binafsi kwa kusudi la kuongeza tija katika uzalishaji wa maziwa, kuongeza ukusanyaji wa maziwa katika mfumo ulio rasmi, kukuza uwezo wa viwanda katika uchakataji wa maziwa, na kupanua wigo wa soko la bidhaa za maziwa. 
SALAMU ZA VIONGOZI WAKUU WA TAIFA

Ndugu Washiriki na wageni waalikwa, nitumie fursa hii pia kuwafikishia salaam zenu kutoka kwa mama yetu mpendwa Mheshimiwa Samia Suluhu Hassan, Rais wa Jamhuri ya Muungano wa Tanzania.  Mheshimiwa Rais, anaamini kuwa uwekezaji katika usindikaji wa maziwa utaleta mabadiliko chanya katika sekta ya Mifugo.

Aidha, Mheshimiwa Dkt. Philip Idsor Mpango, Makamu wa Rais wa Jamhuri ya Muungano wa Tanzania anawasalimu na kuwapongeza sana Wizara na wadau wote katika sekta ya Maziwa. Amenituma niwakumbushe kuwa yeye pia ni mdau wa sekta ya mifugo hivyo anaunga mkono jitihada hizi na anawatakia mafanikio makubwa sana.

MCHANGO WA SEKTA YA MAZIWA

Ndugu wananchi na wageni waalikwa,  

Sekta ya mifugo ni mojawapo ya sekta muhimu sana za kipaumbele katika kuendeleza na kukuza uchumi wa nchi yetu.  Hii inatokana na takwimu na ukweli kuwa sehemu kubwa ya wananchi wanafanya shughuli za ufugaji. Sekta ndogo ya maziwa ina mchango mkubwa sana katika maisha ya kila siku ya mwananchi mmoja mmoja na Taifa kwa ujumla.
Kwa uchache, ninapenda kuonesha mchango wa sekta hii kama ifuatavyo:-

· Kuimarisha upatikanaji wa lishe bora hasa kwa watoto;
· Kuboresha afya na maisha ya wananchi;
· Kupunguza umasikini wa kipato kwa  wafugaji;
· Kuongeza ajira kwenye mnyororo wa thamani ya maziwa (kwa kila lita 100 zinazozalishwa kunatoa ajira nne (4)
· Kupunguza uingizaji wa maziwa kutoka nje na hivyo kuokoa fedha za kigeni,
· Kuongeza makusanyo ya Serikali kutokana na biashara za maziwa ndani na nje ya nchi, sekta inachangia asilimia 2.3 ya pato la Taifa; na 
· Kuchochea ukuaji wa sekta ya viwanda vya kusindika maziwa kutokana na uwepo wa malighafi.
CHANGAMOTO KATIKA SEKTA YA MAZIWA
Ndugu wananchi na wageni waalikwa, 

Pamoja na kuwepo ongezeko la mifugo nchini ambayo kwa sasa inakadiriwa kufikia milioni 67 kwa hesabu za ng’ombe, mbuzi na kondoo, lakini ukuaji wa sekta ya mifugo umefikia asilimia 5.2 kwa mwaka wakati ukuaji wa sekta ndogo ya maziwa ni asilimia 5 kwa mwaka. Changamoto zilizoko katika sekta ndogo ya maziwa zimegawanyika katika maeneo makuu mawili; kwanza - eneo la masoko, na pili ni - eneo la uzalishaji. Kwa ufupi, ningependa wadau wa kikao hiki tujikumbushe changamoto hizo katika maeneo hayo mawili ifuatavyo:-
Ndugu wananchi na wageni waalikwa 

Utamaduni mdogo wa unywaji maziwa: kwa upande wa utumiaji maziwa na bidhaa za maziwa, takwimu za mwaka 2021, zilionesha kwamba unywaji wa maziwa ulikuwa lita 54 kwa mtu kwa mwaka, kiwango ambacho ni chini ya wastani wa kiwango cha unywaji wa maziwa katika nchi za ukanda wa Afrika Mashariki ambacho ni lita 74 kwa mtu kwa mwaka. Kiwango hiki pia, kiko chini ya kiwango kinachopendekezwa na Shirika la Afya Duniani (WHO) ambacho ni lita 200 kwa mtu kwa mwaka. Ili kufikia kiwango cha matumizi ya maziwa kinachopendekezwa, kwa sasa nchi yetu inahitaji uzalishaji wa wastani wa lita bilioni 12 za maziwa kwa mwaka. 

Upatikanaji hafifu wa huduma za ugani: unasababisha wafugaji wengi kutopata huduma hizo na hivyo kutotatuliwa kwa changamoto zao za magonjwa ya mifugo na huduma nyinginezo kwa wakati. 
Ndugu wananchi na wageni waalikwa, 

Tija ndogo katika uzalishaji (ufugaji wa kienyeji/asili): Kiwango na tija ya uzalishaji wa maziwa vimeendelea kuwa chini kutokana na upatikanaji hafifu wa mitamba ya kisasa, idadi kubwa ya wafugaji wa ng’ombe wa maziwa wanamiliki ng’ombe wa asili ambao uzalishaji wao wa maziwa upo chini. Mfano, kwa sasa uzalishaji wa maziwa kwa ng’ombe wa kienyeji ni wastani wa kati ya nusu lita hadi lita 2 kwa siku wakati kwa kutumia mitamba na mbinu za bora za ufugaji ng’ombe wetu wangeweza kuzalisha lita 20 hadi lita 30 za maziwa kwa siku. 

Ndugu wananchi na wageni waalikwa, 

Changamoto ya upatikanaji wa malisho: ikiwemo upatikanaji duni wa virutubisho muhimu na madini kunarudisha nyuma maendeleo ya sekta ya mifugo na tasnia ya maziwa na kusababisha uzalishaji mdogo hasa wakati wa kiangazi ambapo uzalishaji maziwa hushuka hadi asilimia 30 ya uzalishaji ikilinganishwa na msimu wa mvua.

Ndugu wananchi na wageni waalikwa, 
Maziwa kutouzwa katika soko/mifumo rasmi: kati ya maziwa yote yanayozalishwa hapa nchini, wastani wa asilimia 97.3 yanaingia katika soko lisilo rasmi na ni asilimia 2.7 pekee yanapitia viwandani kwa ajili ya kuchakatwa. Ni wazi kuwa, kiasi kikubwa cha maziwa kipo katika mifumo isiyo rasmi ambayo huchangia kidogo sana katika kukuza uchumi wa nchi. 

Kiwango duni cha ubora wa maziwa: pia, soko rasmi la maziwa linakabiliwa na changamoto za ubora wa maziwa kwa sababu mbalimbali ikiwemo baadhi ya wazalishaji kukosa uaminifu kwa kuchanganya maziwa na maji, unga au vitu vingine ili kuyazidisha ujazo.  Pamoja na hayo, baadhi ya wafugaji wamekuwa wakikiuka mikataba baina yao na viwanda na kusababisha viwanda kuchakata maziwa chini ya uwezo. 

Matumizi kidogo ya teknolojia za kisasa: Kwa wastani asilimia 80 ya uzalishaji wa mazao ya mifugo unatokana na jitihada za wafugaji wadogo wanaokumbana na changamoto nyingi ambazo hupunguza tija ya uzalishaji. Changamoto hizi zinatokana na matumizi hafifu ya teknolojia za kisasa na pembejeo.  
Katika uchakataji, viwanda vyetu nchini vina uwezo wa kuchakata lita 871,700 kwa siku. Hata hivyo viwanda hivi vinachakata lita 207,050 sawa na asilimia 23.8 tu ya uwezo uliosimikwa.  Hali hii ya uchakataji mdogo wa maziwa umechangiwa na upatikanaji hafifu wa malighafi ya maziwa hasa kipindi cha kiangazi na uwekezaji mdogo kwa upande wa wachakataji hasa katika uzalishaji wa maziwa yanayodumu kwa muda mrefu, yaani ‘Ultra high temperature’ au UHT. Kwa sasa ni viwanda vitano tu kati ya viwanda 199 nchini ndivyo vimeweza kuwekeza katika teknolojia hii. 
Ndugu wananchi na wageni waalikwa 

Kwa kuzingatia changamoto hizo na nyingine nyingi, hapana shaka, ni lazima kutafuta suluhisho la kudumu katika maeneo haya ya msingi, ili kuleta mabadiliko chanya na yenye tija katika sekta hii. Hivyo, Serikali itaendelea kushirikiana na wadau wa maendeleo na taasisi za kifedha katika kutafuta ufumbuzi wa changamoto hizo. 
Wakati huo huo, Tanzania imeendelea kuwa muagizaji mkubwa wa maziwa na bidhaa za maziwa kutoka nje ya nchi huku zikitumika takriban shilingi bilioni 15 kwa mwaka. Kiwango hiki cha fedha ni kikubwa ikilinganishwa na fursa iliyopo katika sekta ya maziwa nchini. Hata hivyo, uzalishaji wa maziwa umeongezeka kwa kiwango kidogo, kutoka lita bilioni 2.1 mwaka 2016 hadi kufikia lita bilioni 3.1 mwaka 2021. 
MANUFAA YA MRADI

Ndugu wananchi na wageni waalikwa, Kwa namna ya pekee, ninapenda kuipongeza Wizara ya Mifugo na Uvuvi, Benki ya Maendeleo ya Kilimo Tanzania (TADB) na Taasisi ya Bill and Melinda Gates Foundation (BMGF) kwa kufanikiwa kuandaa mradi huu wa kipekee. 
Kupitia mradi huu, Serikali itashirikiana na BMGF, Benki yetu ya Maendeleo ya Kilimo (TADB) pamoja na mabenki washirika wa Benki ya Kilimo ili kufanikisha upatikanaji wa uwekezaji utakaofikia Dola milioni 47, ambapo Dola milioni 7 ni msaada kutoka BMGF. 

Ndugu wananchi na Wageni Waalikwa,  

Mradi huu wa miaka 3 una lengo la kuleta chachu ya mabadiliko shirikishi katika sekta ya maziwa kupitia uhamasishaji wa uwekezaji kutoka sekta ya umma na sekta binafsi ili kuongeza pato la wafugaji wadogo wa ng’ombe wa maziwa. Hili litafanyika kupitia kuongeza ukusanyaji wa maziwa katika vituo rasmi, kuongeza tija katika uzalishaji wa maziwa, kukuza uwezo wa viwanda katika uchakataji wa maziwa pamoja na kupanua wigo wa soko la bidhaa za maziwa.

Ndugu wananchi na wageni waalikwa, Nimetaarifiwa kwamba kupitia mradi huu Wizara ya Mifugo na Uvuvi kwa kushirikiana na Benki ya Maendeleo ya Kilimo Tanzania (TADB), Shirika la Land O’Lakes (Venture 37) na Heifer International watavijengea uwezo vikundi vya wafugaji na viwanda vya kuchakata maziwa ili kutengeneza biashara zitakazovutia uwekezaji wa jumla wa Dola milioni 40. Fedha zitakozosaidia upatikanaji wa pembejeo, mitamba, na kuongeza uwezo wa viwanda kuchakata maziwa pamoja na kupanua soko la maziwa. 

MIKAKATI YA KUBORESHA SEKTA NDOGO YA MAZIWA

Ndugu wananchi na wageni waalikwa, 

Serikali inaamini kwamba, bado kuna fursa kubwa katika kuongeza tija ya uzalishaji katika Sekta ya Mifugo huku tukizingatia maswala muhimu ya utunzaji wa mazingira kupitia mbinu za ufugaji endelevu. 
(i) Mpango wa kuendeleza sekta ya mifugo nchini:
Serikali kupitia Wizara ya Mifugo na Uvuvi imeandaa mipango na mikakati kadhaa yenye lengo la kuiendeleza na kuikuza sekta ikiwemo Mpango Kabambe wa Sekta ya Mifugo, yaani ‘Tanzania Livestock Master Plan’ (Tanzania LMP) kama mpango maalum wa utekelezaji wa mipango ya Kitaifa ikiwemo Programu ya Maendeleo ya Sekta ya Kilimo Awamu ya Pili (ASDP II) na Mpango wa Maendeleo wa Taifa wa Miaka Mitano Awamu ya Tatu (FYDP III). Kupitia mipango na ushirikiano na wabia wa maendeleo, Serikali itahakikisha sekta ya mifugo inakua kwa kasi kwa kuzingatia umuhimu wake na kwa vile sekta ya mifugo inagusa maisha ya watu wengi.

(ii) Kuimarisha Benki ya Maendeleo ya Kilimo nchini:
Ndugu wananchi na wageni waalikwa, 

Kama mnavyofahamu, mwezi Disemba mwaka jana Serikali ya Jamhuri ya Muungano wa Tanzania inayoongozwa na Rais wetu Mheshimiwa Samia Suluhu Hassan iliipatia Benki yetu ya Maendeleo ya Kilimo Tanzania (TADB) mtaji wa Shilingi bilioni 208, hii ikiwa ni nyongeza kwenye mtaji wa awali wa Shilingi bilioni 60 uliowekwa na Serikali wakati wa uanzishwaji wa benki miaka 6 iliyopita. Mtaji huu wa Shilingi Bilioni 208 ni mkubwa kuwahi kuongezewa kwa mkupuo kwa taasisi ya fedha katika historia ya nchi yetu. Nia ya serikali ni kuhakikisha kwamba benki inawafikia wakulima, wafugaji na wavuvi wengi zaidi na kuongeza ufanisi katika utoaji wa huduma. 

Aidha, Serikali ya Mheshimiwa Rais Samia Suluhu Hassan kwa kutambua umuhimu wa kuwawezesha wananchi kwa kushirikiana na Shirika la Maendeleo la Ufaransa (AFD) imetoa Shilingi bilioni 210 kwa  Benki yetu ya Kilimo (TADB) ili kuiongozea uwezo wa kutoa mikopo.
Ndugu wananchi na wageni waalikwa, 

Haya yote yanafanywa na Serikali kwa lengo la kuiongezea uwezo Benki ya Maendeleo ya Kilimo Tanzania (TADB) wa kutoa mikopo zaidi kwa wazalishaji, waongezaji wa thamani wa mazao, na wadau wengine katika mnyororo wa thamani wa mazao ya kilimo, ufugaji na uvuvi nchini.  

(iii) Ajira za Maafisa Ugani:
Ili wafugaji wengi nchini wapate huduma za ugani kutoka kwa Maafisa Ugani waliopo, Serikali imeajiri maafisa ugani 3,795 na kuwasambaza katika maeneo mbalimbali kutokana na mahitaji makubwa ya Maafisa Ugani wa mifugo nchini, Serikali itaendelea kutoa mafunzo na kuwaajiri watumishi wa kada hii ili kuimarisha sekta ya mifugo kwa viwango vya kisasa.

(iv) Vitendea kazi kwa Maafisa Ugani:
Kwa kutambua umuhimu wa kuwafikia wafugaji katika maeneo yao Serikali ya Mheshimiwa Samia Suluhu Hassan, Rais wa Jamhuri ya Muungano wa Tanzania ametoa shilingi milioni 876 ili kununua pikipiki 300 zilizogawiwa kwa Maafisa Ugani kama nyenzo ya kuwawezesha kuwahudumia wafugaji.

(v) Mafunzo kwa Maafisa Ugani:
Kwa wakati tofauti Serikali imeendelea kutoa mafunzo ya kuwajengea uwezo Maafisa Ugani pamoja na wafugaji ili kuongeza ufanisi na tija.

(vi) Kuboresha mazingira ya uwekezaji:
Ili kuchochea uwekezaji katika sekta ya maziwa, Serikali itaendelea kutathmini tozo na ada zinazoonekana kero na kuzitafutia au kuzifanyia marekebisho, kwa sasa Serikali imeondoa kodi ya ongezeko la thamani (VAT) ya asilimia 18 katika matenki maalum ya kubeba na kusafirishia maziwa na vifungashio vya maziwa yanayodumu muda mrefu (UHT).
KUTAMBUA MCHANGO WA WADAU WA MAENDELEO

Ndugu wananchi na wageni waalikwa, 

Kwa niaba ya Serikali ya Jamhuri ya Muungano wa Tanzania, ninapenda kutumia fursa hii kutoa shukrani za dhati kwa wabia wetu wa maendeleo ambao wamekuwa wakiisaidia Benki yetu ya Maendeleo ya Kilimo Tanzania (TADB) katika kufikia malengo yake ya kuchagiza uwekezaji katika sekta ya kilimo nchini. 
Aidha, ninapenda kuwashukuru Benki ya Maendeleo ya Afrika (AfDB), Mfuko wa Kimataifa wa Maendeleo ya Kilimo (IFAD), Shirika la Maendeleo la Ufaransa (AFD), Bill and Melinda Gates Foundation (BMGF), na wadau wengine wote wa maendeleo ambao wamekuwa wakishirikiana nasi katika kusukuma gurudumu la maendeleo ikiwemo maendeleo katika sekta za kilimo, mifugo na uvuvi nchini. 
WITO/ MAELEKEZO

Ndugu wananchi na wageni waalikwa, kupitia fursa hii ninapenda kuto maelekezo na msisitizo katika maeneo yafuatayo:-
(i)  
Benki ya Maendeleo ya Kilimo Tanzania (TADB) kuzingatia agizo la Mheshimiwa Rais Samia Suluhu Hassan kuhakikisha kwamba fedha kwa ajili ya mikopo zinatumika ipasavyo, kuwafikia wakulima wengi zaidi ikiwemo wakulima wadogo na kuongeza ufanisi katika utendaji kazi,

(ii)  
Benki ya Maendeleo ya Kilimo Tanzania (TADB) kuhakikisha inaweka kipaumbele kuwafikia wakulima wadogo, biashara ndogo na za kati zinazojihushisha na shughuli za kilimo, ufugaji na uvuvi bila kusahau makundi maalumu ya wanawake na vijana, lengo likiwa kuweza kuchagiza ukuaji wa mnyororo mzima wa thamani katika kilimo, kukuza ajira na kipato cha Mtanzania wa kawaida.
(iii)  
Benki ya Maendeleo ya Kilimo Tanzania (TADB) iweke utaratibu wa kuwa riba na masharti nafuu kwa Watanzania ili wengi waweze kunufaika na kutoa kipaumbele kupitia mikopo ya muda mfupi, wa kati na muda mrefu.
(iv)  
WIZARA Kuendeleza tafiti ambazo zitajikita kutoa suluhisho kwa changamoto katika sekta ya mifugo ili kuongeza ubora na wingi maziwa; 
(v)  
Kuboresha koosafu za ng’ombe ili kupata ng’ombe bora wa maziwa kwa njia ya uhimilishaji kwa kutumia chupa  (Artificial Insermination) na uzalishaji kwa njia ya kiiini tete (embryo transfer),

(vi)  
Wizara ihakikishe mafunzo yanatolewa kwa wafugaji na wajasiriamali wafugaji kuhusu mbinu bora za ufugaji, ukamuaji na uhifadhi wa maziwa;
(vii) Kutafuta suluhu ya ukosefu wa chakula cha mifugo, kuanzisha mashamba darasa ya malisho kila Wilaya na Kusambaza mbegu bora za malisho kwa bei nafuu,

(viii) Sekta binafsi ishirikishwe kikamilifu ili kujenga vituo vya kukusanyia maziwa kutoka kwa wazalishaji wadogo;

(ix)  
Wizara iendelee kuhamasisha unywaji wa maziwa maofisini na kushirikiana na TAMISEMI kuendeleza Mpango wa Unywaji wa Maziwa Shuleni ikiwemo kupitia mikataba na wasindikaji wa maziwa na kusambaza maziwa kwenye shule zilizopo katika maeneo yao;
(x)     Wizara na Halmashauri kutenga maeneo kwa ajili ya malisho, kuimarisha miundombinu ya maji kwa ajili ya kuchimba mabwawa, majosho na kutoa elimu ya ufugaji wa kisasa, uvunaji na kuzalisha malisho;
(xi)  
Halmashauri zihakikishe asilimia 15 ya mapato yanayotokana na mifugo na minada zinaelekezwa kuendeleza sekta hiyo hususan miundombinu.

(xii) Wizara iendelee kuhamasisha uundaji wa vikundi vya ushirika vya wafugaji wa ng’ombe wa maziwa na kuwauunganisha na Taasisi za fedha ili wapate mitaji;
(xiii) Maafisa Ugani waliopo wasimamiwe kikamilifu ili watoe huduma za kitaalam kwa wakati kwa kuwatambua na kuwatembelea wafugaji katika maeneo yao.

(xiv) Kuhamasisha uwekezaji katika tasnia ya maziwa kwa kujenga mazingira mazuri ya uwekezaji ikiwemo kudhibiti uingizaji holela wa maziwa kutoka nje ya nchi pamoja na kuongeza vivution ikiwemo vya kikodi kwa wawekezaji.

HAMASA YA UNYWAJI MAZIWA

Ndugu wananchi na wageni waalikwa, Kiwango cha matumizi ya maziwa na bidhaa zake nchini bado kipo chini. Katika mwaka inakadiriwa kuwa mtu mmoja anakunywa lita 49 ikilinganishwa na kiwango kilichoshauriwa na Shirika la Chakula Duniani (FAO) la  angalau kunywa lita 200 kwa mtu kwa mwaka. 
Hali hii inatokana na sehemu kubwa ya Watanzania kutokuwa na utamaduni wa kunywa maziwa. Kwa mfano baadhi ya mikoa hapa nchini unywaji wa maziwa umefikia wastani wa lita 5 kwa mtu kwa mwaka na wastani huu unaweza kuwa ni sawa au chini ya huu kwa mikoa ambayo haina utamaduni wa ufugaji wa ng’ombe. 
Hali hii, inalazimu kuanza kuhamasisha jamii ya Watanzania kuwa na utamaduni wa kunywa maziwa tukilenga wastani wa lita 100 kwa mtu kwa mwaka ifikapo 2025. Hii itasaidia kupanua soko la maziwa la ndani, kuchangia ongezeko la uzalishaji, ongezeko la soko la maziwa, kuvutia wawekezaji kwenye viwanda vya kusindika maziwa na hatimaye kuongeza ajira na mchango wa mifugo katika pato la Taifa. Kazi kubwa iliyopo ni ya kuhamasishana ili kufikia kiwango kilichopendekezwa na Shirika la Chakula na Afya Duniani. Wizara iendelee na program za promosheni za unywaji wa maziwa ikiwemo kupanua wigo wa siku ya unywaji wa maziwa.
Sensa ya Watu na Makazi 

Ndugu wananchi na wageni waalikwa, mwezi Agosti mwaka huu nchi yetu itaendesha zoezi la sensa ya watu na makazi lenye lengo la kukusanya, kuchakata, kuchambua na kusambaza taarifa za kidemografia, kiuchumi, mazingira na kijamii za watu wote na makazi yao katika nchi kwa kipindi maalumu. Taarifa hizo ni muhimu katika kupanga na kutekeleza mipango ya maendeleo ya kiuchumi na kijamii kwa Taifa letu. Sensa ya mwaka huu ni ya kipekee kwa kuwa inahusisha sensa ya makazi. Hivyo, katika utekelezaji wa zoezi hilo la sensa ya watu na makazi Serikali imeanza kusimika mfumo wa anwani za makazi na postikodi. Mfumo huo, utakaogharimu shilingi bilioni 28 na kukamilika Mei 2022 ni sehemu muhimu katika kufanikisha sensa ya watu na makazi mwezi Agosti 2022. 

Ndugu wananchi na wageni waalikwa, nitumie nafasi hii kuwasisitiza wote kushiriki zoezi hilo na kutoa ushirikiano kwa maafisa husika ili likamilike kwa ufanisi na kuiwezesha nchi kupanga mipango ya kiuchumi, Kijamii nk kwa uhakika.

Tahadharı Juu  ya UVIKO-19

Ndugu wananchi na wageni waalikwa, nitumie fursa hii kuendelea kusisitiza Wananchi kwa ujumla kuwa licha ya hali ya UVIKO- 19 kuendelea kuwa shwari tudumu na tahadhari za ugonjwa huo kwa kufuata maelekezo yanayotolewa na Wizara ya Afya na kuchanja. Kama tulivyokwisha fahamishwa, chanjo inapatikana maeneo yote nchini na zoezi hilo linaendeshwa kwa hiari.
HITIMISHO
Ni matarajio yetu kama Serikali kwamba Benki ya Maendeleo ya Kilimo Tanzania (TADB) itaendelea kutoa mchango mkubwa katika kupunguza changamoto ya ukosefu wa mitaji nchini. Hivyo basi, niwaase wadau wa sekta za kilimo, ufugaji na uvuvi kutumia fursa hii kubwa iliyoletwa na Serikali yenu kupitia Benki ya TADB kuwasiliana na benki yenu ili mkapate taarifa sahihi juu ya fursa zilizopo na taratibu za uandaaji wa miradi itakayokidhi vigezo vya kupatiwa mikopo kutoka katika benki yenu na washirika wake.

Aidha, ninapenda kutoa shukrani kwenu wote kwa kuitikia wito na kushiriki kwenu kwa kiwango kikubwa katika uzinduzi wa mradi huu muhimu kwa maendeleo ya sekta ya maziwa Tanzania. Baada ya kusema hayo, sasa natamka rasmi kuwa “Mradi wa ‘Tanzania Inclusive Processor-Producer Partnerships in Dairy’ (TI3P) umezinduliwa rasmi”.
ASANTENI SANA KWA KUNISIKILIZA.

